
Cyngor Cymuned Ceulanamaesmawr Community
Council

Cofnodion y cyfarfod misol a gynhaliwyd 
nos Lun 27 Mawrth 2023 yn Neuadd Goffa Tal-y-bont am 7.30pm

Yn bresennol: 
Ellen ap Gwynn (Cadeirydd), Catrin Davies (Cynghorydd Sir), Siôn Pennant, Nia
Richards, Mererid Watson, Eryl Bray

1. Croeso’r  Cadeirydd
Croesawodd y Cadeirydd bawb i’r cyfarfod gan nodi y byddid yn gwneud 
defnydd o’r sgrin ryngweithiol newydd a oedd wedi’i gosod yn y neuadd. 
Aeth Mererid Watson ati o sefydlu cyfrif Teams yn barod i’w ddefnyddio 
mewn cyfarfodydd hybrid.

2. Ymddiheuriadau: 
  Bleddyn Huws, Nest Jenkins, Elgan Evans, Enoc Jenkins, Rhian Evans (Is-
gadeirydd)

3. Datgan Diddordeb
Mererid Watson – yr ohebiaeth ynghylch Pencampwriaeth Aredig Cymru
Eryl Bray – yr ohebiaeth oddi wrth Grŵp Llifogydd Tal-y-bont 

4. Cadarnhau Cofnodion Cyfarfod 27 Chwefror 2023
Pasiwyd bod y cofnodion yn gywir. 
Cynnig: Nia Richards; Eilio: Catrin Davies

5. Materion yn codi:
a) Materion a adroddwyd trwy Clic i’r Cyngor Sir

i) Polion gyferbyn â Cerrig Mawr – roedd y rhain wedi cael eu gosod yn 
ôl y Cyngor Sir, ond nododd Catrin Davies iddi fynd i fyny yno ac nad 
oeddent wedi cael eu gosod yn y man cywir – roeddent yn uwch i 
fyny’r ffordd. Roedd y Cyngor Sir wedi addo dychwelyd i ail-wneud y 
gwaith

ii) Roedd rhagor o wybodaeth wedi dod i law ynghylch y gratin ger 
Maesdogn

iii) Polyn lamp ger Cytringan – cafwyd addewid y byddai hwn yn cael ei 
drwsio yn yr haf

iv) Goleuadau rhwng y Llew Du a Brynhyfryd – byddai’n rhaid i’r Cyngor 
Cymuned dalu am olau newydd, ond byddai’r Cyngor Sir yn barod i 
wneud y gwaith cynnal a chadw

v) Gratin ger Glanrafon – dim diweddariad
vi) Bin halen – dim diweddariad

b) Y wefan newydd: byddai’n rhaid gosod y cofnodion ar y wefan cyn 
gynted â phosibl; nid oedd Siôn Pennant wedi cael mynediad eto. 

c) Hysbysfyrddau Tal-y-bont a Bont-goch – roedd Mererid Watson wedi 
archebu dau hysbysfwrdd, a byddai angen talu cyn pen 30 diwrnod wedi 
iddynt gyrraedd. Cytunwyd mai’r peth gorau fyddai iddynt gael eu 
hanfon i’r Neuadd Goffa a’u cadw yno tan iddynt gael eu gosod. 
P.G. – gofyn am ganiatâd i’w cadw yn y Neuadd; y Clerc i ofyn i John 
Dewi a fyddai’n fodlon eu gosod

d) PCSO/Plismon Bro – roedd y Clerc wedi holi ynghylch hyn, ond heb gael 

ymateb eto
e) Arwydd y Fferyllfa – roedd y Clerc wedi anfon neges at Gary Jones ond 

heb gael ymateb. Y clerc i alw heibio a gofyn i’r sawl sydd â gofal 
ddiffodd golau’r arwydd wrth gau am y dydd.

f) Goleuadau Tanffordd – nid oedd y sefyllfa wedi newid. Roedd Catrin 
Davies wedi gwneud ymholiadau ond heb gael ymateb.

g) Gwaith yn y fynwent – roedd y Clerc yn aros am ymateb gan Terry 
Williams.

h) Tyllau yn y ffordd wrth y Felin – dim diweddariad

6. Materion newydd
Adroddiad Adran 6 – Bioamrywiaeth
Roedd Nia Richards wedi paratoi adroddiad drafft, a chafodd hwn ei 
ddosbarthu i’r holl Gynghorwyr cyn y cyfarfod. Nodwyd y byddai’n rhaid 
adrodd yn rheolaidd am yr hyn a fyddai’n cael ei wneud o ran 
bioamrywiaeth, ac y byddai’n allweddol bod y Cyngor yn cyd-weithio â 
sefydliadau eraill ac yn eu helpu i gyflawni eu hamcanion. Awgrymodd Nia y
gellid gwneud y canlynol:
- Sefydlu colofn yn Papur Pawb i adrodd am faterion yn ymwneud ag Adran 
6. 
- Mynd ati i gofrestru coed hynafol a nodedig yn y plwyf. Byddai’r broses yn 
cynnwys enwebu coeden fel y gallai swyddog ddod i wneud mesuriadau, ac 
ati, cyn ei chynnwys ar fap rhyngweithiol. Roedd yn awyddus i enwebu 
‘coeden Irma’, sef y dderwen fawr wrth ymyl Cae Bach ac ystâd Maes-y-
Deri.
P.G. – Nia Richards ac Eryl Bray i ddechrau ar y broses a gofyn am 
enwebiadau
- Creu categorïau newydd yn Sioe Tal-y-bont, e.e. yr ardd flodau orau; yr 
ardd lysiau orau; yr ardd fwyaf cyfeillgar i fywyd gwyllt
P.G. – cysylltu â Mair Nutting i drafod hyn
- Gweithio gyda’r ysgol, e.e. Diwrnod Dathlu Natur
- Llunio map o Afon Leri a nodi enwau’r pyllau a’r caeau o’i chwmpas. 
Nodwyd y byddai hen fapiau degwm yn ddefnyddiol yn hyn o beth, ac aed 
ati i edrych ar rai ar y sgrin ryngweithiol.
Roedd Nia yn disgwyl clywed gan Rachel Green ynghylch blodau gwyllt ar 
ffurf planhigion plwg i’w plannu ar hyd yr ymylon ar y ffordd i mewn i’r 
pentref. Cytunwyd y byddai’n fuddiol trefnu grŵp o drigolion i fynd ati i 
dacluso a phlannu er mwyn harddu’r ardal. Cytunodd pawb y dylid derbyn y
ddogfen ddrafft a diolchodd Catrin Davies i Nia am baratoi’r ddogfen.

7. Gohebiaeth
Roedd y Clerc wedi anfon pob gohebiaeth electronig ymlaen at y 
Cynghorwyr. 
Un Llais Cymru:
- Gwybodaeth am Gronfa Treftadaeth y Loteri
- Digwyddiad ar-lein: Cymorth Cynllunio
- Taflen am yr Energy Champion Service
- Ymgynghoriad ynghylch rheolau cofrestru newydd ar gyfer perchnogion 

adar/dofednod
- Cyfrifiad Diffibrilwyr – roedd Mererid Watson eisoes wedi llenwi a 

dychwelyd y ffurflen.
- Newidiadau i Bolisi Cynllunio Cymru
- Bil Tacsis a Cherbydau Hurio Preifat
- Erthygl Open Spaces And Paths: A New Guide To Protection – gallai hon 

fod o ddiddordeb mewn perthynas ag Adran 6
- Cais am fentoriaid cymunedol
- Erthygl Tools for Self-reliance Cymru
- Manylion angladd y Cyng. Ben Davies
- Datganiad ysgrifenedig: iechyd digidol cynghorau cymuned a thref
- Dyddiadau sesiynau hyfforddi misoedd Mawrth ac Ebrill

Nododd Catrin Davies fod Cynghorau Sgubor y Coed a Llangynfelyn wedi 
trefnu hyfforddiant sylfaenol ar gyfer Cynghorwyr newydd ac wedi estyn 
gwahoddiad i Gynghorwyr Ceulanamaesmawr. Nododd Eryl Bray, Mererid
Watson a Nia Richards y byddai ganddynt ddiddordeb, ac addawodd 
Catrin Davies eu hysbysu o’r dyddiad. Nodwyd y byddai’r Cyngor 
Cymuned yn ad-dalu unrhyw gostau.

Gohebiaeth arall
- Ambiwlans Awyr Cymru – llythyr yn diolch am y cymhorthdal
- Cwmni Elan City yn cynnig arwyddion cyflymder electronig
- CFfI Tal-y-bont – llythyr yn diolch am y cymhorthdal
- GIG Cymru – rhestr o ddyddiadau ymgyngoriadau. 21 Ebrill yn Y Morlan, 

Aberystwyth. Anogodd Catrin Davies bawb i geisio mynd er mwyn sicrhau
bod llais trigolion gogledd y sir yn cael ei glywed. Dywedodd Eryl Bray y 
byddai’n ceisio mynd.

- Cyngor Ceredigion – digwyddiad ymgysylltu ynghylch dementia. Roedd 
Mererid Watson wedi bod ar gwrs trochi ar dementia, a nododd ei fod yn 
eithriadol o ddiddorol. Dywedodd Eryl Bray fod ganddi ddiddordeb yn 
hyn.

- Margaret Jones – cais am arian i gefnogi Pencampwriaeth Aredig Cymru, 
a gynhelir ar 9 Medi. Trafodwyd hwn o dan bwynt 9 isod.

- Catalogau gan gwmnïau Sutcliffe Play ac Adventure Playground Wales
- GovNewsDirect – gwybodaeth am ddigwyddiad ‘The Evolution of 

Innovation’ (28 Mawrth)
- Partneriaeth Diogelwch Cymunedol Ceredigion – trosedd ac anhrefn yn y 

sir
- RPM Bike trials – cynnig adloniant
- Cylch Meithrin Tal-y-bont – llythyr yn diolch am y cymorthdal
- Royal British Legion – cyfle olaf i blannu coeden ar gyfer y jiwbilî
- Noticeboards online – cynnig un am £400 (Roedd y neges hon wedi 

cyrraedd ar ôl i’r hysbysfyrddau gael eu harchebu)
- Cyngor Sir Ceredigion – newidiadau i’r dyddiadau casglu sbwriel dros y 

Pasg
- Cyngor Sir Ceredigion – Argymhellion yr Adolygiad Annibynnol o’r 

Fframwaith Safonau Moesegol (adroddiad Richard Penn), dyddiad cau 
23/06/23

- Llythyr gan Grŵp Llifogydd Tal-y-bont yn gofyn am gymorth ariannol. 
Trafodwyd hwn o dan bwynt 9 isod.

8. Cynllunio

Nid oedd unrhyw faterion cynllunio.

9. Materion ariannol:
i) Sefyllfa ariannol y Cyngor

Cyfrif cyfredol: £5,174.04
Cyfrif cadw: £4,764.82
Cyfrif y Tabernacl: £4,410.01

ii) Diweddaru enw’r prif gyswllt banc – er bod y Clerc wedi cael gohebiaeth 
gan y banc trwy law’r cyn-glerc, nid oedd wedi cael yr un gyfriflen. 
Angen holi’r banc eto am hyn.

iii) Talu costau
Cyflog y Clerc: misoedd Chwefror a Mawrth 2023 – £633.42
Nia Richards: costau bore coffi – £4.74
Catrin Davies: costau bore coffi – £8.10
Iolo ap Gwynn: costau argraffu – £46.72
Cytunwyd y dylid talu’r costau uchod.

iv) Archeb am fedd: cafwyd archeb a thaliad o £135.00 am fedd dwbl ym 
Mynwent Tal-y-bont gan Dr John Williams

v) Grŵp Llifogydd Tal-y-bont:
Roedd llythyr wedi dod oddi wrth yr uchod yn gofyn am arian i dalu am 
git i samplu’r dŵr yn Afon Leri ac Afon Ceulan yn sgil rhyddhau 
carthffosiaeth a’r effaith y mae hynny’n ei chael. Datganwyd diddordeb 
gan Eryl Bray. Cost y cit cyfan – £156.89
Esboniwyd y byddid yn samplu’r afon unwaith yr wythnos mewn tri 
lleoliad er mwyn cadw golwg ar ansawdd y dŵr. Nodwyd bod y cais yn 
cefnogi amcanion Amcan 6.
Nododd y Cadeirydd fod yna lai o arian yn y gyllideb grant am 2023/24 
nag oedd y llynedd, ond bod yna ddigon o arian wrth gefn ar gael o hyd.
Cynigiodd Siôn Pennant y dylid talu’r gost gyfan ac awgrymu i’r grŵp ei 
fod yn gwneud cais blynyddol am arian i dalu costau eraill. Eiliwyd hyn 
gan Catrin Davies. Cytunwyd y dylid rhoi cymorth ariannol i dalu’r 
costau’n llawn

vi) Pencampwriaeth Aredig Cymru. Datganwyd diddordeb gan Mererid 
Watson. Yn dilyn trafodaeth hir, penderfynwyd gadael hwn ar y bwrdd 
tan yn nes at yr amser.

10. Cae Bach a Pharc Chwarae Bont-goch
i) Cae Bach 

Cynhaliwyd cyfarfod safle am 9 o’r gloch fore Gwener 24 Mawrth rhwng 
Gareth a David Stevenson o gwmni Adventure Playgroud Wales, Catrin 
Davies, Nia Richards, Mererid Watson a’r Clerc, a hynny i drafod y 
posibiliadau. Trafodwyd y canlynol:
- Ar gyfer y llawr, gellid defnyddio sglodion mewn resin wedi’i dywallt 

dros yr wyneb; bydda’n bosibl defnyddio’r tarmac a’r matiau 
presennol yn sylfaen er mwyn creu cyn lleied â phosibl o waith. 
Byddid wedyn yn graddio’r llawr newydd tuag at y glaswellt, tynnu’r 
ymylon sydd yno eisoes, a phlygu’r glaswellt dros yr uniad i osgoi’r 
perygl o faglu. Byddai sglodion du yn costio oddeutu £40 y metr 
sgwâr, a sglodion lliw yn costio tua £20 y metr sgwâr yn fwy. Byddai 
hefyd yn bosibl gosod llawr brith, i gynnwys 75% du a 25% lliw.

- Byddai angen gweithio gyda’r cyngor ynglŷn â’r dŵr glaw sy’n llifo i’r 
cae ac yn aros yno; efallai creu rhwystr i ddargyfeirio’r llif. Gellid 
gosod draeniau Ffrengig ar lawr, h.y. ffos tua 500-600 mm o ddyfnder
wedi’i llenwi â cherrig, a gosod llawr athraidd dros y cyfan – drilio 
tyllau trwy’r tarmac. Nododd Mererid y byddid yn dymuno defnyddio 
contractwyr lleol i wneud y gwaith hwn, lle bo hynny’n bosibl.

- Bydd angen llunio cynllun cychwynnol yn cynnwys y cyfan – llawr, 
offer, ac ati – at ddibenion costio a chynllunio ar gyfer y dyfodol. Ni 
fydd hyn yn rhad, a bydd angen codi llawer iawn o arian. Bydd rhaid 
i’r gwaith gael ei wneud fesul tipyn dros sawl blwyddyn.

- O ran yr hyn yr hoffem ei weld yno, ac ym mhle, awgrymwyd zip wire
ar hyd  y gwaelod wrth ffens Minffordd/Maesmawr (tua £13 mil) a 
man i gysgodi rhag yr haul/glaw ar ffurf hwyl fawr ar dri pholyn.

- Nodwyd bod angen tocio’r sietyn yn ôl i’r ffens ac y byddai’n rhaid 
cadw dau fynedfa er diogelwch.

- Amserlen – paratoi’r llawr yn gyntaf; gosod 3 neu 4 darn o offer i 
ddechrau, ac adeiladu ar hyn wrth i’r arian ddod i law.

P.G. – Gofyn i Dafydd Williams docio’r sietyn
Cytunwyd mai’r peth cyntaf i’w wneud fyddai llunio glasbrint. Nododd 
Nia Richards fod pedwar aelod o’r gymuned eisoes wedi cytuno i fod yn 
rhan o’r gweithgor – fel y trafodwyd yn y cyfarfod diwethaf. Cafodd 
pawb gyfle i edrych ar adroddiad a luniwyd ym mis Medi 2020 gan Nia 
Richards ac Alexis Flores-Williams yn dilyn cyfarfod â thrigolion lleol, yn 
nodi’r hyn yr oeddent am ei weld yn y cae chwarae. Nododd Siôn 
Pennant fod cyfarfod wedi cael ei gynnal yn eglwys Bont-goch cyn agor 
y cae chwarae yno, i ofyn i’r plant lleol bleidleisio am yr offer yr oeddent
am eu gweld yno. Holwyd a fyddai’n rhaid prynu’r offer oddi wrth gwmni
mawr, neu a fyddai’n bosibl gofyn i grefftwyr lleol eu hadeiladu; 
dywedwyd y byddai’n rhaid rhoi ystyriaeth i faterion iechyd a diogelwch 
yn hynny o beth.

ii) Adroddiadau misol
Cae Bach – dim byd newydd i’w nodi
Bont-goch – roedd Siôn Pennant wedi prynu sbring ar gyfer y gât ond nid
oedd yn cau’n iawn bob tro – byddai’n mynd i’r afael â hyn; roedd yna 
ragor o dwmpathau gwahaddod a hyd y cae

iii) Rota mis Ebrill – Ellen ap Gwynn a Siôn Pennant

11. Unrhyw Fater Arall
i) Dywedodd Catrin Davies fod Grŵp Llifogydd Tal-y-bont am ystyried y 

posibilrwydd o blannu coed ar dir Braichgarw mewn ymgais i atal 
cymaint o ddŵr rhag rhuthro i lawr. Nodwyd nad peth newydd mo hyn, a 
bod cannoedd o goed wedi cael eu plannu yno flynyddoedd yn ôl. Ni 
fyddent yn effeithio ar y system trydan dŵr yn nes i fyny’r afon. 
Awgrymwyd y dylid cynnal cyfarfod ag aelodau o’r grŵp i drafod hyn. 
Nododd Nia fod yn rhaid gofalu am gynefinoedd wedi’u diogelu, ac efallai
y byddai’n bosibl edrych ar y cynefinoedd sydd yno eisoes a cheisio eu 
gwella, e.e. trwy osod bocsys tylluanod, ac ati. Eitem ar gyfer agenda’r 
cyfarfod nesaf – ail-dorri llwybr troed call ym Mraichgarw.
P.G. – trefnu cyfarfod â rhai o aelodau’r Grŵp Llifogydd ym mis Ebrill. 
Eryl Bray i gysylltu â Mick Fothergill a Linda Denton.

ii) Nodwyd bod arian Llywodraeth Cymru wedi cael ei wario i lunio 
adroddiad i’w gyhoeddi ym mis Ebrill/Mai

iii) Awgrymodd Catrin y gellid trefnu prosiect i ddathlu 50 mlynedd ers agor
y Cae Bach, e.e. cofnodi atgofion pobl o’r cae chwarae. Awgrymodd y 
Cadeirydd y gellid siarad â Gwyn Jenkins.

12. Dyddiad y cyfarfod nesaf
Cynhelir y cyfarfod nesaf am 7.30pm ar 24 Ebrill. Bydd angen trefnu 
cyfarfod â’r Grŵp Llifogydd am 7 o’r gloch, cyn cyfarfod y Cyngor.
Bydd hefyd angen trefnu cyfarfod o weithgor y cae chwarae.
Atgoffwyd pawb y byddai’r Cyfarfod Blynyddol yn cael ei gynnal ar 22 Mai 
am 7.30pm yn y Neuadd. Nodwyd y byddai angen cyhoeddi hyn yn Papur 
Pawb ac ar y wefan o leiaf fis ymlaen llaw.

Daeth y cyfarfod i ben am 10.25pm

